
سیاسەتی روسیا بەرامبەر هۆزە كوردەكان 

روسیا  سەدەیە  چەندین  مــاوەی 
و  جیهان  زلهێزەکانی  لە  یەکێکە 
بەسەر  ــەورەی  گ کاریگەریی  و  رۆڵ 
هەبووە  جیهانەوە  رووداوەکـــانـــی 
کوردیش  هەیەتی.  تائێستاش  و 
کە  نەتەوانەی  ئــەو  هەموو  وەکــو 
هەبووە،  زلهێزەوە  بەم  پەیوەندییان 
بەسەرەوە  کاریگەریی  سیاسەتەکانی 
 19 سەدەی  لە  بەتایبەتی  هەبووە، 
بەرچاوی  رۆڵێکی  روسیا  دا،   20 و 

هەبووە لە ناوچەکەدا. 
سەدەیەی  دوو  ئــەم  مــاوەی  لە 
پێشوودا ، سەرانی کورد هەوڵیانداوە 
روسیادا  لەگەڵ  پەیوەندییان  کە 
هەوڵانە  ئەم  زۆرجار  بەڵام  هەبێت، 
شکستیان هێناوە، لێرەدا  دەوڵەتانی 
کەلتووری  جیاوازیی  و  داگیرکەر 
خۆیان  ــی  رۆڵ ئایین،  بەتایبەتی 
پەیوەندییەکی  نەتوانراوە  و  هەبووە 
باش لە نێوان گەلی کورد و دەوڵەتی 

سەردەمی  بە  بێت  دروســت  روسیادا 
بڵێین کورد  سۆڤیەتیشەوە. دەتوانین 
نەک نەیتوانی سوود لە رۆڵ و پێگەی 
چەند  لە  بگرە  وەربگرێت،  روسیا 
قۆناغێکدا روسیا دژی خواستەکانیشی 
بەرژەوەندیی  لە  و  وەســتــاوەتــەوە 
کاریکردووە،  کوردستان  داگیرکەرانی 
سەدەی  سەرەتاکانی  لە  بەتایبەتی 
کۆماری  دروســتــبــوونــی  و  بیستەم 

تورکیای کەمالیدا.  

ــز، ئــەم  ــ ــەڕێ ــ ــەری ب ــنـ ــوێـ خـ
لە   بەشێکە  بەردەستان   دۆسێیەی 
مۆساكی،  نۆدار  د.  توێژینەوەیەکی 
خۆرهەڵاتناسی  پەیمانگەی  توێژەری 
زانستی روسیای  سەر بە ئەكادیمیای 
فیدراڵ  کە د. سوارە شاکەلییەوە لە 
زمانی  سەر   وەریگێڕاوەتە  روسیەوە 
کوردی، لەم دۆسێیەدا لەبەر گرنگیی 
بابەتەکە، پوختەیەکی توێژینەوەکە 
بڵاودەکەینەوە، بەڵام بڕیارە تەواوی 

لەلایەن  داهاتوودا  لە  توێژینەوەکە 
دووتوێی  لە  شاکەلییەوە  ــوارە  د.س

کتێبێکدا بڵاوبکرێتەوە. 
هاوکاریمان  توێژینەوە  ــەم  ئ
پەیوەندییە  لەم  بۆئەوەی  دەکــات، 
ئاڵۆزەی نێوان کورد و روسیا تێبگەین  

بەتایبەتی لەسەدەی نۆزدەیەمدا. 

دۆسێ - ئەردەڵان عەبدوڵڵا



لە روسیادا كورد، وەك یەكێك لەو 
توركیایان  بارودۆخی  كە  كێشانەی، 
بەڵام  دەكرا،  تەماشا  دەكرد،  قورس 
ئەوەیە  ئەوەی جێگەی سەرسوڕمانە، 
فاکتەرە  لەم  سوودێكی  هیچ  روسیا  
جەنگی  سەروبەندی  لە  وەرنەگرت. 
لە  یەزدانشێر  شۆڕشی  کریمیادا، 
ساڵی 1854، یەكێك بوو لە شۆڕشە 
بە  بەرامبەر  كورد  گەورەكانی 
مایەی  بووە  و  عوسمانی  دەسەڵاتی 
بەرچاوی  بەشێكی  سەرقاڵكردنی 
سوپای عوسمانی )لە توركیادا، شانۆی 
سازدانی  بۆ  جەنگییەكان  رووداوە 
سەركەوتنی  گەورە(.)1(  كوردسانێكی 
لە  توركیای  راپەڕیوان،  جەنگیی 
كارەساتێكی جەنگی نزیك دەكردەوە، 

لە ناوچەكانی قەوقازدا.)2( 
داواكارییە  ئەوەشدا،  لەگەڵ 
هیچ  هاوكاری،  بۆ  یەزدانشێر  زۆرەكانی 
كاردانەوەیەكی لای سەركردایەتی سوپا 
بە دوای خۆیدا نەهێنا، كە بەڵنیی پێ 
سوپای  بە  دژ  بكرێت  هاوكاری  بوو  درا 

عوسمانی. 
پێش  روسیادا،  كوردناسی  لە 
دەنگوباسانە  ئەم  شتێك،  هەموو 
روونكراوەتەوە،  خراپ  كارێكی  بە 
هەواڵەكان،  گەیشتنی  بارەی  لە 
خۆرهەڵاتی  پارێزگاكانی  لە 
عوسمانیدا.)3(  ئیمپراتۆرییەتی 
»مسوڵمانەكانی  كە  ئەوەی،  بەهۆی 
كورد  )ئازەربایجان،  ترانسقەوقاز« 
سەرەكی  شێوەیەكی  بە  و...هتد( 
هاوسۆزی توركەكان بوون و هیواكانیان 
دەسەڵاتی  لە  »رزگاربوونیان  بۆ 
ئەوانەوە  هاتنی  بە  مەسیحییەكان« 

بەستبۆوە. 
بە هۆی مسوڵمانەكانی قەوقازەوە، 
ئیمپراتۆریەتی عوسمانی  هەواڵگریی 
هەواڵگریی  لە  بوو  چالاكتر  گەلێك 
خزمەتیان  ئەرمەنەكان  كە  روسیا، 
رووەشەوە  لەم  دەكرد.)4(  تێدا 
ناتەواوی  سەرباری  بگوترێت  دەبێت 
بەڵام  زانیارییەكان،  كەموكوڕیی  و 
بارەی  لە  تێگەیشتن  هەندێك 
جموجۆڵی كورد لەلای جەنەڕاڵەكانی 
لەوەش، ئەو  روسیا هەبوون.)5( جگە 
ئەوان  ئاراوە،  هاتبووە  نائارامییەی 
وایان دەخوێندەوە و بە سەركەوتنی 
ئاسیای  لە  دەزانی  روسیایان  سوپای 
دەستبەسەرداگرتنی  )لە  بچووكدا 
بایەزید و پێشڕەویی بە رێگەی وان)6(. 
كورددا  شۆڕشی  سەروبەندی  لە 
شازادە ب. ئۆ. بێبوتۆڤ جموجۆڵەكانی 
بەرامبەر بە سوپای عوسمانی راگرت، 
تورکەکان  بۆ  دەرفەتێكی  ئەمەش 
رەخساند، كە بەشێكی سوپاكەیان لە 
بەرەكانی جەنگ بگوازنەوە و ئاڕاستە 
بكرێن بۆ دامركاندنەوەی شۆڕشەكە)7(.  
ئەم هەنگاوە بەشێوەیەكی ناڕاستەوخۆ 

هاوكاریی توركیای كرد. 

هەڵە تێگەیشتنی روسیا 
لە بەرژەوەندییەكانی خۆی

بڕیارە  ئەم  توێژەران،  وتەی  بە 
تاكتیكی  رەچاوكردنی  بەهۆی 
هەروەها  بووە،  سەربازییەوە 
گرنگیی  لە  هەڵە  تێگەیشتنێكی 

بەتوانایی »هەڵوێستی هۆزە كوردەکان« 
ستراتیژییەكانی  بەرژەوەندییە  بۆ 
لە  كە  رووداوانە،  ئەم  روسیا)8(. 
چەمكی  و  ئەڤریانۆڤ  ن.  پ.  لایەن 
لە  روسیا  تێگەیشتنی  »هەڵە 
بەرژەوەندییەكانی خۆی« كە لەلایەن 
كوردناسییەوە  دواتری  زانایانی 
رەواییدان  مایەی  بووە  پەسەندكرا، 
دواتریش  و  روسیا  سیاسەتەی  بەو 

سۆڤیەت بەرامبەر كورد. 
مانای  لە  تێگەیشتن 
مانای  بە  روسیا  بەرژەوەندییەكانی 
دژایەتیی  لە  كورد  پشتگیریكردنی 
كە  وڵاتانەی  ئەو  حكومەتی 
دەژیا،  چوارچێوەیاندا  لە  كورد 
هەر  كرد،  قورستر  كوردی  بارودۆخی 
تێكچوونی  هۆكاری  دەبووە  ئەمەش 
پەیوەندییە ئاڵۆزەكانی روسیا، لەگەڵ 
ئەم دەوڵەتانەدا، كە نە سەركەوتنی 
كە  دەكرد،  مسۆگەر  هۆزانەی  ئەو 
بۆ  نەداوە  نیشان  جددییان  نیەتی 
جێبەجێكردنی  نە  روسیا،  لایەنگریی 
لەلایەن  روسیا  چاوەڕوانییەكانی 
ئەوانەوە )وەك ئەوەی لەگەڵ گەلانی 
دیكەدا روویدا، بۆ نموونە لە باڵكان(.
بە  روسی  و  سۆڤیەتی  كوردناسی 
ناوبانگ )م. س. لازارێڤ( شیكردنەوەی 
شۆڕشەكانی  زۆری  ژمارەیەكی  بۆ 
ناتورکەكان  بەڕەگەز  نەتەوە  و  كورد 
نێودەوڵەتی  ئاستی  لەسەر  كردووە، 
ئیمپراتۆرییەتی  هەلومەرجی 
ئەوە  لەسەر  جەختی  عوسمانی، 
كردۆتەوە  )لە كۆتاییدا دامەزراندنی 
كوردستان  سەربەخۆی  دەوڵەتی 
خزمەتی بە بەرژەوەندییەكانی روسیا 
سەرەكی  ململانێكاری  وەك  دەكرد، 
ئینگلیزەكان لە ناوچەكەدا()9(، بەڵام 
لە پیتەربۆرگ و تەبلیس لە سەدەی 
كە  دەخوێندرایەوە،  وا  نۆزدەیەمدا، 
دەوڵەتێكی  كە  روسیایە  قازانجی  بە 
بێت،  هاوسنووریان  لاواز  تورکی 
بەهێز، كە  دەوڵەتێكی  وەی  لە  وەك 
خاشبووەكانی  و  ورد  پارچە  لەسەر 
ببێت.  دروست  ئاسیادا  لە  توركیا 
شۆڕشێكیان  هیچ  پشتگیریی  هەروەها 
كارەسات  مایەی  ببێتە  كە  نەدەكرد، 
ئیمپراتۆریەتی  هەڵوەشانەوەی  و 

عوسمانی)10(. 

سیاسەتی كوردی سوپای روسیا 
بوو   دواییدا  لە  )كە  سەرهەنگ 
بە  لیخووتین  د.  م.  جەنەڕاڵ(  بە 
شێوەیەكی راستەوخۆ سەرپەرشتیاری 
كوردی  سیاسەتی  و  یەریڤان  هێزی 
بەوە  ئاماژەی  دەکرد،  روسیا  لە 
هەندێك  كە  سوودە،  )بە  كردووە: 
بن  ژێردەستماندا  لە  كوردەكان  لە 
هەركاتێک  ئەوانەوە،  رێگەی  لە  و 
پێویستمان بێت، دەتوانرێت كاریگەری 
دابنرێت،  تورکیا  كوردەكانی  لەسەر 
لەسەر  نیشتەجێكردنیان  بەڵام 
كەڵكە.  بێ  بەرفراوان  ئاستێكی 
تەفروتونا  و  پەرتكردن  لەگەڵ 

و  دەوڵەتدا  سێ  بەسەر  كردنیان 
ئەگەری جێهێشتنی یەك بۆ ئەویتر، 
ئەواندا  لەناو  ئێمەدا،  دەوڵەتی  لە 
پێ  زیانمان  تێكچوونەكانەوە  بەهۆی 
كاریگەری  ئەستەمە  زۆر  دەگەیەنن، 
بەسەریاندا  پتەومان  دەسەڵاتێكی  و 
دەسەڵاتێكی  ناتوانرێت  هەبێت. 
ئێمە  بسەپێنین.  بەسەردا  رەهایان 
زیاتر  و  دەكەین  فێریان  هەندێك 
واباشترە  ئێستا  هەڕەشە،  دەبنە 
وەك  بمێننەوە،  تورکایادا  لە  كورد 
یەكێك لە ئامڕازەكان بۆ لاوازکردن و 
هەرەس پێهێنانی تورکیا، ئەوان ئێستا 
لەم رووەوە بۆ ئێمە بەسوودن. ئەگەر 
ئێمە بتوانین هەموو كورد بگوێزینەوە 
بۆ ژێر دەسەڵاتی خۆمان، ئەوا توركیا 
رزگار دەبێت لە یەكێك لە نەخۆشییە 

درێژخایەنە ناوخۆییەكانی.
ناتوانین  دەڵێت:  هەروەها 
ببەستین.  ئەوان  دڵسۆزیی  بە  پشت 
لە  كە  دەكەن،  كارە  ئەو  ئەوان 
ئێمە  لە  دیاری  بەرژەوەندییاندایە، 
ئەملاش  وەردەگرن.  تورکەکانیش  و 
و ئەولاش تاڵان  دەکەن بەپێی ئەو 

دەرفەتانەی بۆیان دەڕەخسێت. 
هەردوولا،  یارمەتیدانی 
كە  لایەنەی،  ئەو  پشتگیریكردنی 
دەبێت.  بۆیان  زیاتری  مەترسی 
دەوێت،  زیاتر خۆش  ئێمەیان  ئەوان 
چونكە ئاشكرایە ئێمە بە هێزترین، 
خۆشیان  تورک  لە  زیاتر  هەروەها 
توركەکاندا  لەگەڵ  چونكە  دەوێین، 
پێكهەڵپڕژانیان  و  ناڕەزایی  تەنها 
تەنها  تائێستا  ئێمە  بەڵام  هەیە، 
سەرنجیانمان بۆلای خۆمان راكێشاوە، 
دەتوانین  ئێمە  ئەمانە  سەرباری 
تورکدا.  لەگەڵ  بین  هاوپەیمان 
ئەوان  توركەوە  بەلای  هەروەها 
وەك  چونکە  مەترسین،  جێگەی 
كە  دەڕوانن،  لێیان  ناوخۆ  دوژمنی 
و  ئازووقە  دابینكردنی  هاوكاریی 
بە  كە  دەكەن،  سوپایە  ئەو  چەكی 
لایانەوە دۆست نین. سەرباری هەموو 
ئەمانە، ئەوان بۆ ئێمە بەسوود دەبن، 

كاتێك لەناو تورکیادا بن()11(.
سوپا  دیكەی  فەرماندەیەكی 
هەبوو  گرنگی  رۆڵی  شێوە  بەهەمان 
روسیادا،  سوپای  كوردیی  سیاسەتی  لە 
 1856-1853 جەنگی  سەروبەندی  لە 
)س.  سەرهەنگ   ،1878  -  1877 و 
جەنەڕاڵی  پلەی   1875 ساڵی  لە  ئـ( 
ت.  م.  سوارەدا،   هێزی  لە  هەبووە 
هەمانشێوەی  بە  مێلیكۆڤ  لۆریس- 
)كورد  كە  چووە،  بۆ  وای  لیخووتین، 
كە  دەبن،  لایەنەدا  ئەو  رێزەكانی  لە 
زۆرتر پارەیان پێ دەبەخشن، لایەنگری 
دەكەن  كە هەست  دەكەن،  لەو لایەنە 
لە     ئەوان  بەرژەوەندییاندایە()12(.  لە 
روسیا تەنها وەك دوژمنی دوژمنەكەیان 

دەڕوانن. 
تێگەیشتینی  راستیشدا،  لە 
بەشێوەی  كوردەکان،  هۆزە  سەرۆكی 
توركیا  لەلایەن  هاوكاری  و  كاتی 

یارییەكی  پێوەنان  پاڵی  روسیاوە،  و 
رۆڵی  بە  هەستیان  بكەن.  دووسەرە 
ملكەچی خۆیان كردووە لە ململانێی 
كاتدا  هەمان  لە  روسدا،  و  تورک 
پەیوەندییەكیان  چ  زلهێزانەش  ئەم 
هەوڵی  كورد  هەبووە.  پێیانەوە 
قازانجی  لانیكەمی  بەدەستهێنانی 
و  دەكرد  مانۆڕی  دەدا،  هەنووکەیی 
سەربازانی  فەرماندەیی  لەگەڵ  »یان 
دواتر  دانوستانەوە،  دەكەوتە  روسیا 
كرد  مامەڵەی  تورکیاشدا  لەگەڵ 
بۆ  لەباربوایە  دۆخەكە  ئەگەر 
بەلای  مەیلیان  سەركەوتنەكەی«)13( 
لایەنەدا  ئەو  و  هێز  بە  لایەنی 
دەبەخشین  پێ  پارەی  زۆرتر  كە  بوو 
)هاوسۆزی بۆ كورد()14( لەو فاكتەرانەی 
كە گرنگ نەبوو بەلای زلهێزەكانەوە، 
ناوخۆی  ئاژاوەگێڕی  بارودۆخی 
»بەدەستهێنانی«  بوو  كوردستان 
دەتوانرا  تەنیا  روسیا  لەلایەن 
ناسەقامگیریی  لەسەر  كاریگەریی 
كە  هەبێت،  قەوقاز  ناوچەكانی 
ئەم  ناسەقامگیریی  پێشوو  »وەكوو 
داغستان،  دەگرتەوە،  ناوچانەی 
تایبەتی  بە  چیچان«  چیركیزیا، 
لە  ئەمە  بوون)15(.  نیگەرانی  مایەی 
كاتێكدا بوو، كە بەرهەڵستكارانی ئەم 
ناوچانە؛ بە زنجیرەیەك »پەیوەندیی 
توركیا  كوردەكانی  لەگەڵ  بەردەوام« 
ژێر  كەوتوونەتە  و  بەستراونەتەوە 
پیاوانی  دوژمنكارانەی  كاریگەریی 

ئایینی موسڵمانی كوردەوە. 
كونسوڵی گشتی روسیا لە تەبرێز، 
 1854 17ی شوباتی  لە  ئەنیچكۆڤ 
ئەوە:  سەر  خستۆتە  سەرنجەكانی 
مەترسییەكی  بوونەتە  كورد  )ئێستا 
وتارە  ئەو  بەهۆی  ئێمە،  بۆ  گەورە 
سوننە  ئایینی  پیاوانی  ئایینییانەی 
مەزهەبی كورد لە كوردستانی توركیا 
هەربۆیە  دەیدەن()16(.  ئێمە  بە  دژ 
لەسەر   گرەو  روسیاوە،  لەلایەن 
ستراتیجێك  بە  كورد،  پشتگیریی 
نەدەكرا  چاوەڕوان  كە  دەژمێردرا، 
بەدەست  لێ  ئەنجامێكی  هیچ 
پەیوەندییەكانی  هەربۆیە  بهێنرێت. 
تاكتیك  وەك  كورددا،  لەگەڵ  روسیا 
توركی   – روسی  ململانێی  بۆ 
تەماشادەكرا. تەنانەت نەیاندەویست 
حكومەتی  لەگەڵ  كورد(  )بارگرانی 

توركیادا دابەش بكەن.
داواكاری  نەیدەتوانی  روسیا 
بخات،  پشتگوێ  توركیا  كوردەکانی 
دەشیا  ئەوان،  جموجۆڵی  چونکە 
ململانێیەكان،  مایەی لاسەنگی  ببنە 
مایەی  دەبوونە  پێچەوانەشەوە  بە 
لە  روسیا  پێگەی  قورسكردنی 
توركەكان،  لەگەڵ  ملاملانێكاندا 
نۆزدەیەمدا  سەدەی  لە  تەنها  كە 
گەڵیاندا  لە   جار  چوار  ناچاربوون 

بجەنگن. 
لە  نییە،  سەرسوڕمان  جێگەی 
پێكهەڵپڕژانە  ئەم  سەروبەندی 
جار  چەندین  سیاسییانەدا، 

كوردانەی  هۆزە  ئەو  پێشنیازكراوە، 
سنوورەكان  سەر  نیشتەجێی  كە 
دەسەڵاتی  ژێر  بهێرنێنە  بوون، 
ئاسایشی  دەیانتوانی  كە  روسیاوە، 
بكەن  مسۆگەر  سنوورییەكان  ناوچە 
و  كورد  مایەی سەرقاڵکردنی  ببنە  و 
تورکیادا.  سوپای  لە  خزمەتكردنیان 
ئەم هەوڵانە رەنگادانەوەیان هەبووە 
سەربە  رێكخراوانەی  ئەو  هەموو  لە 
و  روسیان)17(  جەنگی  ئەرشیفی 
كۆكراوەكانی  )راپۆرتە  لە  هەروەها 
قەوقاس)18(،  شوێنەوارناسی  لیژنەی 
كە پێویست دەكات سەرنجی زۆری پێ 
بدرێت بۆ توێژینەوە لە بارەیانەوە.

بەهاری  لە  توركیا  دەسەڵاتی 
لێپرسراوە  بەردەوامی  بە  1853وە، 
لای  بۆ  دەنارد  قارسی  توركەكانی 
بەڵێنی  رێگەی  لە  كوردەكان. 
پێداگرییان  و  داوا  جۆراوجۆرەوە، 
زۆری  ژمارەی  بە  كە  دەكرد 
زیاتر  سوارەی  هێزی  سوارەكانیان، 

پڕبكەنەوە)19(. 
تەماشایان  توركەكان  كاتێك 
كرد لەلایەن كوردەوە هیچ وەڵامێك 
نادرێنەوە، ئەوكات دەستیان كرد بە 
هەڕەشە کردن لە ریش سپییەكانیان، 
لە  هەمیشەیی  سوپای  كە  بەوەی 
دەكەن  نیشتەجێ  ناوچەكانیاندا 
ئەنجامدا  لە   ،)20( باشبوزق  لەگەڵ 
لە سەروبەند و كاتی هەڵگیرساندنی 
سنوورییەكانی  ناوچە  جەنگی 
خۆرهەڵاتی ئیمپراتۆریەتی روسیای 
هێرشی  بەردەوامی  بە  قەیسەریدا، 
سنوورییەكان  ناوچە  سەر  بۆ  كورد 
لیخوتین  وەك  دەدا.  رووی 
كە  باشبوزق،  )هێزێكی  نووسیوێتی: 
ناو  هاتنە  بوون،  كورد  زۆرینەیان 
نێوەدەدا  لەم  ئێمەوە،  سنوورەكانی 
دایان بەسەر هێزی قەوزاقی دانسك، 
كە ناوەندی هێزەکە كەوتبووە سەر 
ناوچەکە  سەر  و  یەریڤان  رێگەی 
چەند  توركیاوە،  سنوورییەكانی 
گوندێكیان تاڵانكرد، هەر لێرەشەوە 
قەوقازیان  جەنگی  پێكدادانی 
ئەوكاتە  هەر  دەستپێكرد)21(. 
زیلانی  كوردی  هۆزی  خێرایی  بە 
پەیوەندییان بە تورکەوە كرد، ئەمانە 
بە شێوەیەكی كۆچەری لە توركیا لە 
رووباری  كەناراوەكانی  راستی  بەشی 
ئەرپاچی دەژیان. هەروەها لە بەشی 
و  جامەدانلی  هۆزەكانی  روسیاش 
پەیوەندییان  بێزێكی  و  میلانی 
 4 دەگەیشتە  ژمارەیان  پێوەكردن. 
بەشێوەیەكی  سوار.  هەزار   5 بۆ 
كەمی  ژمارە  سوپای  دژی  ئەكتیڤ 
سوارانە  ئەم  دەجووڵان)22(.  روسیا 
گوندەكانی  بۆئەوەی  بوون  نێردران 
)ئەخلكەڵای(  ئەخڵكەڵاێڤسك 
وێران بكەن، هەر لەوێش كارەساتی 
ئەرمەنی  گوندە  لە  ترسناكیان 

نشینەكان خوڵقاند)23(.
سەرۆك هۆزەكانی كورد

لەلایەن  هەمانكاتدا،  لە 

بە  دەدا  دڵنیاییان  كوردەوە  هۆزەكانی  سەرۆك 
لە  ناكەن  پەلە  كە  روسیا،  سوپای  ئۆردوگاكانی 
تەنها  ئەوان  تورکیا.  سوپای  بۆ  سوارە  ناردنی 
چاوەڕوانی كشانەوەی سوپای تورکیایان لە قارس 
هەڵدەكەوێت،  بۆ  دەرفەتیان  كات  )ئەو  دەکرد 
لە  بكەن  قوتار  خۆیان  تەواوەتی  بە  كە 
دەسەڵاتی توركیا()24(. لەگەڵ ئەوەشدا، لەلایەن 
لە  روسیاوە،  سوپای  ئەركانی  سەرۆكایەتی 
ئەو هەوڵە  بێبوتۆڤ  قەوقاز، جەنەڕاڵ شازادە 
كۆتایی نەهات، كە سەرنجی كورد بۆ لای خۆیان 
رابكێشن، ئەمە هەر بۆ ئەوە بوو، كە لە ئەگەری 
توركیادا،  لەگەڵ  جەنگ  هەڵگیرساندنەوەی 
تا  رابكێشن.  خۆیاندا  بەلای  كورد  بتوانن  تا 
سوود لە هەندێك هەڵسوكەوتی دووژمنكارانەی 
عوسمانی  ئیمپراتۆریەتی  بە  بەرامبەر  كورد 
هیچ  هەنگاوانە،  ئەم  هەرچەندە  وەربگرن)25(. 
سەركەوتنێكی هەستپێكراوی لێ وەدەست نەهات، 
و  لەناوبردن  هۆی  بوونە  كورد)26(  سوارەی  هەر 
نزیك  پێكدادانی  لە  تورک  سوپای  هەڵهاتنی 
ساڵی  یەكەمی  19تشرینی  لە  باشكادیكارێ 

 .)27( 1853
لۆریس – مەلەك،  بێبوتۆڤ،   وەك شازادە 
دژبە  )جموجۆڵی  ناونیشانی  بە  راپۆرتێكیدا  لە 
ئێمە لە پایزدا( 1853ئاماژەی پێكردووە؛ )5 بۆ 
باشترین  گشتی  بە  كە  كورد،  سوارەی  هەزار   6

بەشەكانی سوپای توركیایان پێكهێناوە()28(. 
كاتێك  ئێمەدا ئەوە بڵاوە،  مێژووناسی  لە 
كوردەكان  هەڵهاتوون،  و  تێكشكاون  توركەکان 
هێرشیان كردۆتە سەریان و شوێنیان كەوتوون 
كردووە)29(.  هەمیشەییەكانیان  سوپا  تاڵانی  و 
تەواویان  تێكشكانی  )تووشی  بەمەش  هەر 
ئەم خاڵە وەك خاڵی دژە تورك  كردوون()30(. 
مەیلی  وەك  یان  دەكرا،  تەماشا  كورددا  لەناو 
بەهۆی  تەنها  گوایە  روسیا،  لای  بۆ  كورد 
بێهەڵوێستی دەسەڵاتدارانی روسیاوە بە تەواوی 
شازادە  وتەی  بە  بەڵام  بەكارنەهێنراون. 
جەنگەكانی  وەسفی  كامڵترین  كە  بیبوتۆڤ، 
توركە  ئەوەی  پێش  هێشتووین،  بەجێ  بۆ 
»جەماوەری  ئەوە  بكرێن،  تاڵان  هەڵهاتووەكان 
و  بەردەوامی  بە  كە  بوون  كورد«  بێشوماری 
»بوێرانە« تا نزیكبوونەوەی كۆتایی جەنگەكان، 
هێرشیان  و  دەجەنگان  بەسەرسەختییەوە 
سوپای  هێزەكانی  بە  پێگە  سەر  دەكردە 
بە  زۆر  هێرشەكان  و  جەنگەكەدا  لە  روسیا 
و  بكرێت  لێ  بەگرییان  دەتوانرا  سەختییەوە 
شازادە  ئەوەشدا،  لەگەڵ  رابووەستێنرێن)31(. 
بێبوتۆڤ، باس لەوە دەكات، كە 36 هەزار تورک 
سەرباری  ئەمە  جەنگەدا.  و  لە  بەشداربوون 

بەشداریی زیاتر لە 14 هەزار پۆلیس.
بەو  پشتی  نووسینەكانیدا،  لە  )ئاڤریانۆڤ 
هەزار   14 دەڵێت  كە  بەستووە،  دۆكیۆمێنتە 
هەزار   4 لە  زیاتر  لەنێویاندا  كە  بوون(،)32( 

كورد بەشدار بوون)33(. 
چواردە   ،1853 یەكەمی  كانوونی  لە  ئیدی 
چەندین  لە  كورد  ریشسپی  و  هۆز  سەرۆك 
بۆ  هاتن  جیاوازەوە  كۆمەڵەی  و  جیاواز  چینی 
ئەلێكساندەرۆپل، بۆ دڵنییاییدان و گوێڕایەڵی، 
هەردوو  لە  بوو  نێردرا  نامە  دوو  هەروەها 
قاسم  دەستڕۆیشتووی  و  بەناوبانگ  بنەماڵەی 
ئاغا و ئەحمەد ئاغاوە، كە لە ناوەڕۆكەكانیاندا 
كورد  كە  دەكردەوە،  ئەوە  لەسەر  جەختیان 
بەهیچ شێوەك هیچ جموجۆڵێك لە دژی روسیا 
هەموو  بە  ئامادەن  پێچەوانەوە،  بە  و  ناكەن 
ئیدارەی  بكەن.  روسیا  هاوكاریی  شێوەیەك 
بڕە  بە  هەریەكێكێان  هەمانشێوە  بە  روسیش 
پارەیەكی زۆر باش خەڵات كرد، وەك مسۆگەری 
دڵسۆزی كورد بۆ روسیا لە ئەلێكساندەرۆپل بۆ 

چوار پشت درێژەی كێشا)34(.

شازادا بێبۆتۆڤ
لە كانوونی دووەمی 1854 شازادە بێبوتۆڤ 
كە  بكەوێت،  ئاغا  قاسم  بە  چاوی  بوو  نیازی 
پلە  باشی  قاپوچ  پلەی  توركیادا  سوپای  لەنێو 
یەكی هەبوو، كە دەكاتە بریگادیری نێو سوپای 
روسیا، بەڵام ئەو لە بری خۆی خزمەكانی نارد 
كردووە،  لەوە  باسیان  ئەلێكساندەرۆپلسك،  بۆ 
سوپای  خراپدایە.  ئاستێكی  لە  باردۆخی  كە 
خانووی  لە  فرسەخ   20 دووری  لە  توركیا 
قوڕینەی زستانەی قاسم ئاغا مابوونەوە)35(.هەر 
لەبەر ئەو بارودۆخەی هاتبووە ئاراوە، شازادە 
بێبوتۆڤ، ڕێگەی دا قاسم ئاغا لە پێگەی خۆی 
بمێنێتەوە و بە ئاشكرا نەكەوێتە دژایەتیكردنی 
تورک و بەهیچ شێوەیەك هاوكاریی توركەكان 
وەك  بنێت  دەسەڵاتیدا  بە  دان  و  نەكات 
دەسەڵاتداری كورد و پارێزگاری لە ناوچەكانی 
لە  بیانپارێزێت  و  بكات  روسیا  دەسەڵاتی  ژێر 

هێرشی راوڕووتی كورد)36(. 
كوردیش  دیكەی  هۆزەكانی  ئاشكرایە  وەك 
خۆیان  بێلایەنیی  لە  پارێزگاری  دەیانویست 
جەنگەكە  كۆتاییهاتنی  چاوەڕوانی  و  بكەن 
هەموو  ئەوان  پراكتیكییەوە  ڕووی  لە  بوون، 
كە  بوو،  زەوییانەدا  لەو  سامانیان  و  سەروەت 
لەلایەن تورکەوە كۆنترۆڵكرا بوو، بەڵام لەگەڵ 
بێبوتۆڤ،  شازادە  جموجۆڵی  دەستپێكردنی 
لێیەوە.  نزیكبوون  كە  كوردانەی  ئەو  هەموو 
و  بكەن  پێوە  پەیوەندیی  ئامادەبوون  زوو  هەر 
ئامادەیی نیشان بدەن بۆ هاوكاری و هەماهەنگی 

لەگەڵ روسیادا)37(.
لە ئازاری 1854دا، بۆ گفتوگۆ لەگەڵ كورددا، 
لە گوندی قزل – كیلیس لە سەنجاقی شوراگێل، 
سەرهەنگ م. ت. لۆریس مێلیكۆڤ نێردرا، توانی 
بكەوێت،  ئاغا  ئەحمەد  بە  چاوی  نهێنینی  بە 
كە بەڵێنی دابوو هاوكاریی حكومەتی قەیسەر 

بكات)38(.

قاسم ئاغا
لە  بێبۆتۆڤ،  شازادە  سەركەوتنەكانی 
تەممووزی   15 رێكەوتی  لە  چاڵۆك  خوارووی 
17تا    لە  چینگیل  بەرزاییەكانی  لەسەر   1854
29تەممووز، سەربە ناوچەی كیوریوك داری لە 
24 تەممووز )5 ئاب( و بۆ ماوەیەكی كاتی دەست 
هێرشەكانی  لەوێشدا  بایەزیددا،  بەسەر  گیرا 
سەر ئاسیای بچووك كۆتاییان پێهات لە 1854، 
یەکەمی  تشرینی  كۆتایی  لە  ئەوەشدا  لەگەڵ 
سەرلەنوێ  مێلیكۆڤ،   – لۆریس  ساڵدا  هەمان 
سەردانی گوندی كیزیل -كلیسی كردەوە، لەوێدا 
گفتوگۆكردن  بۆ  بچێت  نیشاندا  رەزامەندیی 
دووی  سەرلەبەیانی  خاندا.  قاسم  لەگەڵ 
رێگەی پەڕینەوە  لە  تشرینی دووەم، كەوتەڕێ 
ژمارەیەك  لەگەڵ  ئارپاچیدا،  رووباری  بەسەر 
كازاخدا پێشوازییان لێكرا،  لەلایەن ژمارەیەكی 
زۆری خزمەكانی قاسم ئاغا و بە یاوەری قاسم 
ئاغا، پاش ئەوەی بەخێرهاتن كران، گەڕانەوە 
مێلیكۆڤ   - لۆریس  -كلیس،  كیزیل  گووندی  بۆ 
لە  ئاغا،  قاسم  ئامادەبوونی  بە  هەرلەوێدا 
سوپاسی  بێبوتییەوە  شازادە  ناوی  بە  وتارێكدا 
ناوچە  ئارامی  توانیویانە  كە  كرد،  كوردەکانی 
هێرشی  هەروەها  و  بپارێزن  سنوورییەكان 
نشینەكان،  ئەرمەنی  گوندە  سەر  بۆ  تاڵانكاری 
لە  سەرڕاستیان  پای  لە  هەروەها  و  كرا  یاساغ 
بەرامبەر بەو بەڵێنانەی كە دابوویان بە روسیا 
)بەپێی توانا، داواكاریی توركەكان رەتبكەنەوە، 
هێزی  بۆ  سوار  زۆری  ژمارەی  ئامادەكردنی  لە 

سوارەی توركیا(.
كردەوە،  ئەوە  لەسەر  جەختی  سەرهەنگ 
دۆستایەتی و جموجۆڵی كورد، هەروا نامێنێتەوە 

بەبێ بەخشینی دیاری بەنرخ پێیان()39(.
یەكەمجار  بۆ  ئاغا  قاسم  گفتوگۆکاندا،  لە 
ئاماژەی بەوە كردووە، كە زۆر قورسە بتوانن ئەو 
بەڵێنە ببەنەسەر،  کە پێشوەختە دابوویان بە 
روسیا، كە سوار بۆ هێزی سوارەی تورك ئامادە 
داواكارییەكانی  هەموو  هەرلەوێشدا  نەكەن، 

هەموو  دەكات  پێویست  قبووڵكردووە؛  روسیای 
ئاشكرا  شێوەی  بە  دەسەڵاتی  ژێر  كوردەکانی 
دەسەڵاتی  لەگەڵ  پەیوەندییەكانیان  دەبێت 
رۆشنایی  لەبەر  ئەمەش  بپچڕێنن.  توركیادا 
ئەوەدا بوو كە كورد دراوسێێ هەردوو سەنجاقی 
شوراگێلسكی و كاگیزمانسكی، كە هی ئەرمەن و 

تەتەری )ئازەری( بوون.
لە  نیشاندا،  رەزامەندیی  ئاغا  قاسم 
 1000 بۆ   800 لە  بیانەوێت،  هەركاتێكدا 
سوپای  دژبە  بكات،  ئامادە  كورد  سوارەی 
سوپای  فەرماندەیی  ژێر  بیانخاتە  عوسمانی 
روسیاوە لە ناوچەكەدا، ئەو کە زانیاری هەبوو 
لەبارەی بارودۆخی ناوچەکە و پلانی تورکەکان، 
لە بەرامبەردا لۆریس- مێلکۆڤ بەڵێنی هاوکاری 
بۆ  تورکیا  لە ئەگەری هێرشی  دا،  پێ  جەنگی 
ئامادەبوو،  بێبوتۆڤ  سەریان. هەروەها شازادە 
تا  قەیسەر  بۆ  بنووسێت  بۆ  پشتگیری  نامەی 
لە  وەربگرێت  سەرهەنگ  پلەی  ئاغا،  قاسم 
دارایی  هاوكاریی  هەروەها  و  روسیادا  سوپای 
بۆ ببڕێتەوە بۆئەوەی هاوشانی پلە و پایەكەی 
ئەو  هەمان  كوردیدا،  كۆمەڵی  لەنێو  بێت 
دەسەڵاتەی كە باوكی حسێن ئاغا هەیبوو. لە 
ئەگەری دڵسۆزی و خزمەتكردنی بە روسیا مافی 
دیاریكراو  پارەیەكی  بڕە  داوای  هەبوو  ئەوەی 
بكات وەك مووچەی خانەنشینی، كە لە رێگەی 
پشتگیری شازادە بێبوتۆڤەوە بۆی دەنووسرا)40(. 
وەك هێمای سوپاسگوزاری بۆ كورد، بڕی )4000( 

هەزار چێڕێڤێنێتس یان پێ بەخشرا)41(.
بەپێی ئەو رێكەوتننامەیە بێت، قاسم ئاغا 
لە رادەبەدەر خۆشحاڵ بووە، هەروەها پرسیاری 
لە بارەی گەڕانەوەی كەسوكارەكەی كردووە، كە 
پاش جەنگی روس و فارس لە 1826 بۆ 1828، 
 – لۆریس  یەریڤانەوە.  پارێزگای  كەوتبوونە 
مێلیك باش تێگەیشتبوو، كە داواكارییەكی لەو 
جۆرە رێگەی تێناچێت جێبەجێ بكرێت، هەربۆیە 
هیچ وەڵامێكی راستەوخۆی نەخستۆتەڕوو، تەنها 
پرسانە  جۆرە  ئەو  جێبەجێكردنی  وتوێتی: 
بارەوە  لە  بڕیاریان  نییە  ئەودا  دەسەڵاتی  لە 
بدات. بەپێی ئەو راپۆرتە بێت، كە نووسیوێتی 
مەلیكۆڤ   – لۆریس  بێبیتۆڤ،  شازادە  بۆ 
هەڵسوكەوتی  لە  سەرنج  بەوردی  فریاكەوتووە 
ئاغا بدات )كەسێكە دوورە لەوەی لاواز  قاسم 
ئەمانە  هەموو  قسەكردندا،  لە  پتەوە  و  بێت 
پشتڕاست  كەسایەتییەوە  بارەی  لە  دەنگۆكان 
لەم  سەرهەنگە،  ئەو  بۆچوونی  بە  دەكەنەوە(، 
تر،  كوردەكانی  لە  بووە  جیاواز  زۆر  خاڵانەدا 
دڵسۆزی  لەسەر  هیوا  دەكرێت،  رێگەیەوە  لەم 
زۆر  شكستی  تووشی  ئێمە  )ئەگەر  هەڵبچنین 

گەورە نەبینەوە(.
 – لۆریس  وەك  حاڵەتێكدا،  هەموو  لە 
دۆستایەتی  پێكردووە،  ئاماژەی  مێلیكۆڤ 
ناوچە  ئارامی  گرەنتی  مایەی  كورددا،  لەگەڵ 
تا  كەمەوە  بەلای  روسیان،  سنوورییەكانی 

كۆتایی زستان)42( . 
گەیشتن بەو متمانەیە لەنێوان هەردوولادا، 
و  دزی  كەمكردنەوەی  هاوكاریی  راستیدا  لە 

تاڵانكردنی دەدام، ئەمە ئەو كارەبوو، كە كورد 
دەیانكرد، تەنانەت لەكاتی ئاشتیشدا،  هەروەك 
رووباری  راستی  بەلای  كۆچەرییەكان  هۆزە 
لە  فرسەخ  پێنج  بۆ  چوار  دووری  لە  ئارپاچی 
كۆتایی  لە  نشینەكانەوە.  ئەرمەنی  گوندە 
یەك  تەنانەت  دووەمی1853ەوە،  )تشرینی 
دانیشتوانە  سەر  نەكرایە  تاڵانكاری  و  هێرش 
هەڵگەڕانەوەی  توركیاش  بۆ  ئاساییەكان()43(، 
ئەو  لە دەستدانی  مانای  بە  تەنها  ئاغا،  قاسم 
دەسەڵاتی  ژێر  كوردەكانی  هەموو  و  ناوچانە 
هەموو  كە  بوو،  ئەوە  مانای  بەڵكو  نەبوو، 
كوردە  ئەو  هەموو  دەدا.  دەست  لە  كوردەکانی 
كۆچەرییانەی، كە لەگەڵ سەرۆك هۆزەكانیاندا 
رێزێكی  هامانشێوە  بە  سۆگانلۆخەوە،  لەوبەری 
زۆریان لە قاسم ئاغا دەنا و بەبێ هیچ گومانێك، 
هەمان كرداری ئەویان دووبارە دەكردەوە. ئەمە 
سەرباری  دەژمێردرا،  گرنگ  دەستكەوتێكی  بە 
كاریگەریی سوارەی كورد، روسیا ئەو دەرفەتەی 
نەبێت  بەوە  پێویستی  كە  هەڵكەوت،  بۆ 
بۆ  بكات  تەرخان  هەزار سەرباز  نزیكەی چوار 
كۆنترۆڵكردنی راوڕووتی ناوچە سنوورییەكان)44(.
)وای  مێلیكۆڤ  لۆریس-  بارودۆخەدا،  لەم 
رێگەیەكی  هەموو  توركەكان،  كە  دەچوو،  بۆ 
سەرلەنوێ  بۆئەوەی  دەگرنەبەر  خێرا  و  توند 
سەرنجی قاسم ئاغا بۆ لای خۆیان رابكێشنەوە(، 
سنووردارەكانی  توانا  و  كەرەستە  هەرچەندە 
تورك، زەحمەت بوو سەركەوتنێكی ئەوتۆی، لەو 
دەرفەتە نزیکانەدا لێ وەدەستبهێنرێت. لۆریس 
مێلیكۆڤ پێشنیازی كردووە، دۆستایەتی لەگەڵ 
و  دیاری  رێگەی  لە  بتەوبكرێت  خاندا،  قاسم 
كە  كرد  پێشنیازی  هەروەها  پارەوە.  بەخشینی 
تا  كوردەوە،  ئەستۆی  بخرێتە  دیكە  ئەركێكی 
بتوانن سزای دانیشتووانی ئەو سنجاقانە بدەن، 

كە ئامادە نین ملكەچی دەسەڵاتی روسیا بن. 
زیاتر  مایەی  دەبووە  هەنگاوە  ئەم 
رێگر  و  تورک  لە  كورد  دووركەوتنەوەی 
لەگەڵ  بارودۆخە  ئەو  پاش  لە  لەوەی  دەبوو 
تورکەکاندا پێکبێنەوە، بە تایبەتی هۆزە پەرت 

و بڵاووەکانی کورد)45(.
پەیوەندییەی  ئەم  كاتدا،  لەهەمان 
روسەكان لەگەڵ قاسم ئاغادا، مایەی دڵنەوایی 
بوو بۆ دانیشتوانی ناوچەكە. هەر ئەوكاتەی 
مێلكۆڤ،  لۆریس-  سەردانەکەی  دەنگۆی  كە 
)زرچی،  گوندەكانی؛  دانیشتوانی  بڵاوبۆوە، 
ئاراك  ناچیڤان،  ماڤراك،  تیگۆر،  تسبنی، 
دانیشتوانەكانیان  سەرجەم  كە  پیڤاك(،  و 
بۆ  نارد  خۆیان  نوێنەری  بوون،  ئەرمەن 
ئەوە  لەسەر  جەختیان  و  ئەلێكسادەرۆپلسك 
كردەوە، كە ئەوان ملكەچی دەسەڵاتی روسیا 
دەبن. تەنانەت هیوایەك هاتە ئاراوە، كە لە 
رێگەی قاسم ئاغاوە، هەموو نەتەوەكانی سەر 
سنوور مل كەچ بكەن تا دەگاتە كاگیزمان )46(،  
 23 لە  ئاغا،  قاسم  خزمەتەی  بەم  بەرامبەر 
كانوونی یەكەمی 1854، لە رێگەی فەرمانێكی 
سەرهەنگی  پلەی  ئاغا  قاسم  قەیسەرەوە 
بەڵام  بەخشرا)47(،  پێ  روسیادا  سوپای  لە 

زوو  كە  نەبوو،  پەلەی  لەبەرئەوەی 
خۆی لە تورک جیا بكاتەوە، هەربۆیە 
سەربازییەكەی  پلە  پێبەخشینی 

رانەگەیەنرا)48(.
سەرباری هەموو ئەمانە لە ساڵی 
بە  كرد  دەستیان  روسەكان   1855
بەسەر  گرتن  دەست  بۆ  ئامادەكاری 
ئایاردا  مانگی  لە  و  سنوورەكاندا 
ئیدی نە دەتوانرا ئەم ئامادەکارییانە 
شوباتی  كۆتایی  لە  بشاردرێنەوە)49(. 
هێزەكانی  فەرماندەیی   ،1855
سوسڵاڤ،  جەنەڕاڵ  یەریڤان 
كە  گەیشت.  دەست  بە  فەرمانێكی 
و  كیكیس  كیزل –  گوندەكانی  بچنە 
حاجی بارامەوە)50(.بەڵام پێش ئەمە 
خریشاتیتسك  پ.  ئ.  سەرهەنگ 
راسپێردران  ئاغا)51(  جەعفەر  و 
چەند  بە  و  ناوچانە  ئەم  بۆ  بچن 
ئەم  كوردەکانی  هەموو  كە  رۆژێك، 
و  مێگەل  بە  دەوروبەری  و  گوندانە 
بگوێزنەوە،  پێداویستییەكانیانەوە 
و  توركیا  خاكی  قووڵایی  ناو  بۆ 
ناوچە سنوورییەكانی ئیمپڕاتۆریەتی 
هەنگاوێك  وەك  ئەمەش  روسیا. 
بە  كۆتاییهێنان  بۆ  دەكرا  تەماشا 
ئاژاوە و پاشاگەردانی ناوچەكە )52(. 
گوندەكانی  ریشسپی  زووییش  هەربە 
ئۆغلی  بابا  )ئاتۆ  تۆرۆس  و  زیبی 
ئاشكرا  ئەوەیان  ئوغڵی(  تانۆ  و 
ئەم  دانیشتوانی  سەرجەم  كە  كرد، 
گوندانە، ملكەچی دەسەڵاتی روسیان 
كە  كرد،  ئاشكرا  گوندانەیان  ئەو  و 
سوپای  بۆ  پێداویستی  و  ئازوخە 
شاردراوەتەوە)53(.  تێدا  توركیا 
پێداگریی  بێبوتۆڤ،  شازادە  لێرەدا 
هەرچی  كە  دەكرد،  ئەوە  لەسەر 
لە  روسیان  سەربە  كوردانەی  ئەو 
ئاراسەوە  رووباری  دەستەڕاستی 
بگوێزرێنەوە بۆ بەری دەستە چەپی 
ئامانجی  بە  ئەمەش  رووبارەكە. 
سەربە  كوردەکانی  جیاكردنەوەی 
توركیا و لە هەمانكاتیشدا تا بتوانێت 

بەسەریانەوە  زیاتری  كۆنترۆڵی 
 450 دا   1854 نیسانی  لە  هەبێت. 
جیاوازەوە،  گوندی  بیست  لە  خێزان 
گواسترابوونەوە بۆ ئەم ناوچەیە)54(. 

